
 

 
 

 
EM 2024/117 
J.nr 00.00.00/24EM-LABU-00117  Side 1  
 

UKA 2024/117 

21/11-2024 

Nivi Olsen 

Peqqissaanermi ikiortitut ilinniagaqarsimanerup pinngitsoorani peqqissaasutut ilinniaqqinnissamut 

aqqutaaleqqullugu peqqissaasutut ilinniartitaanerup aaqqissuussaanerani pisariaqartunik 

allanngortitsinissamik sulissutiginneqqullugit Naalakkersuisut peqquneqarnissaannik Inatsisartut 

aalajangiiffigisassaattut siunnersuut. 

(Inatsisartunut ilaasortaq Anna Wangenheim, Demokraatit) 

(Siullermeerneqarnera) 

 

Qujanaq Inatsisartunut ilaasortaq Anna Wangenheim siunnersuummut uunga, siumut isineranik 

takutitsisumut inuiaqatigiinni ajornartorsiutit ilungersunarnerpaat ilaannut tassalu peqqinnissaqarfimmi 

sulisunik amigaateqarnermut. 

 

Taanna siunnersuut peqqissaasunngorniarluni ilinniarnerup aaqqissuussaanerata naleqqussarneranut 

tunngavoq, taamaasillutik peqqissaanermi ikiortit tamarmik ilinniarnermi tiguneqarsinnaasunngorlugit, 

assersuutissatsialaavoq, qanoq ililluta nutaamik eqaatsumillu eqqarsarsinnaanersugut nunatsinni, 

pisariaqartitagut matussuserniarlugit. 

 

Siunnersuut ersarissunik amerlasuunik nukittussuseqarpoq, aammali isiginnittaatsinik ilaqarluni suli, 

qimerloortariaqartunik. Peqqissaasunngorniarnermi ilinniarnermut peqqissaanermi ikiortit 

ammaannerisigut nutaanik periarfissiissuugut inuttut suliatigullu peqqissaanermi ikiortit 

ineriartornissaannut. Taamaaliornerup inuit ataasiakkaat inuiaqatigiillu tamaasa nukittorsassavai. 

 

Alla pingaarutilik, uuma siunnersuutip kingunerisinnaasaa peqqinnissaqarfik siammasinnerusumik 

sulisoqalersinnaammat. Peqqissaanermi ikiortit, avinngarusimasuni maanna sulereersut, ungakkertarput. 

Peqqissaasutut ilinniaqqinnissamik periarfissinnerisigut, ilimanaateqarnerulersinnaavoq, uninngaannartut 

sulillutillu, pisariaqartitsinerpaaffimmi. 

 

Tassungalu ilutigalugu aningaasartai pingaarutillit. Nunaqavissunik peqqinnissaqarfimmi sulisussanik 

ilinniartitsinikkut akisuunik avataaniik suliartortitsisarneq minnerulersissinnaavaa, nukiillu 

peqqinnissaqarfiup iluani allanut pisariaqartinneqartunut atornissaat periarfissaqalersillugu. 

 

Naggataatigut erseqqissalaarusunnarpoq kulturikkut paasinnittaaseq, nunaqavissut peqqinnissaqarfimmi 

ilinniarsimasut tunniussinnaasaat. Napparsimasunut paaqqinninnermut iluaqutaaginnarani, 

toqqissisimanerulernermik pilersitsissaaq aammalu unamminartunut immikkuullarissunut 

paasinnissinnaanermut, napparsimasut taakkulu ilaqutaasa aqqusaartagaannut. 

 

Taamatut oqaaseqarluta siunnersuut akuereqqullugu innersuupparput Ilaqutariinnermut- aamma 

Peqqissutsimut ataatsimiititaliami suliareqqitassanngorlugu. 

 


